
ALLA JIFTAKAR, IZOMM IL-WEGHDA U JHENN

[1-Festa tal-lum tlaggaghna ma’ familja li kellha diffikulta li fi Zmienna hija attwali hafna: il-
problema tal-infertilita. Kemm koppji, familji, irgiel u nisa jinkwetaw minhabba li jkun
hemm din id-diffikulta tan-nuqqas ta’ prezenza tal-ulied fil-hajja tal-familja! U dawn it-tnejn
min-nies, Elizabetta u Zakkarija, “gusti” — fil-fatt ghalihom in-nies kienu jghidu: ‘Kif jista’
jkun? Imma dawn gusti, tajbin, u ghandhom din il-problema?’ — kellhom din id-diffikulta.
Dawn talbu lil Alla bil-herga, u 1-Vangelu jghidilna illi Alla tahom wild, tahom lil Gwanni,
dan it-tifel li mbaghad sar zaghzugh, ragel, u li l-istorja tieghu lkoll nafuha. Imma tahsbu
intom illi meta Elizabetta u Zakkarija kellhom lil Gwanni, id-diffikultajiet taghhom nagsu?
Tahsbu illi ma kellhomx aktar problemi u diffikultajiet fil-hajja taghhom?

Jien nizgurakom illi d-diffikultajiet mhux nagsu izda zdiedu. Zgur li t-tnejn li huma,
Elizabetta u Zakkarija, 1i kienu gejjin mill-familja tas-sacerdoti, il-familja ta’ Aaron,
immaginaw li dan it-tifel taghhom ser ikun sacerdot. Jiena nimmagina illi Zakkarija kien
ipprepara xi haga tal-hwejjeg, bhalma kienu jaghmlu 1-familji fl-antik, ghax bilfors riedu li
jkollhom sacerdot fil-familja. Forsi llum ma nippreparawx il-hwejjeg tas-sacerdot, imma
nippreparaw il-flettijiet, il-kontijiet il-bank, affarijiet ohra ghal uliedna, u b’xi mod
naghtuhom direzzjoni bhalma kienu jaghtu fl-antik. Jigifieri, biex nghidu hekk, ftit inbidlet 1-
istorja. Imma dan x’jaghmel? Dan flok sacerdot, jahrab fid-dezert. Min jaf kemm qgalu n-nies:
‘Dawn tnejn min-nies gejjin minn familja tas-sacerdoti, it-tifel taghhom suppost ikun
sacerdot’. Ghax hekk kienet bil-ligi ta’ Mose: is-sacerdot skont it-tnissil, mhux bhalna,
sacerdot skont il-vokazzjoni, skont is-sejha, almenu hekk suppost jaghmel. Imma almenu
skont it-tnissil missierek ried ikun gassis biex int tkun gassis; u dan kellu din ix-xorti, u flok
sar gassis, sar xi haga ohra, telaq lejn id-dezert. Min jaf kemm kienu galu n-nies, bhalma
nghidu llum fuq xulxin!

Tahsbu intom illi Elizabetta u Zakkarija solvew il-problemi kollha, anki meta dawn accettaw
li dan binhom jitlaq dagshekk kmieni fid-dezert? Jekk kienu mill-familji tas-sacerdoti, dawn
kienu tat-tajjeb dakinhar. U dan, jghidilna 1-Vangelu, jagbad u jitlaq fid-dezert, jilbes il-gild,
jiekol l-ghasel selvagg, bil-hziem ma’ qaddu, u jipprietka. Ahna llum inharsu b’mod sabih
lejn San Gwann, imma ppruvaw idhlu ftit fil-kuntest u fil-mentalita tal-familja tieghu, ta’
Zakkarija u Elizabetta, u tinnutaw li huma l-istess problemi u diffikultajiet taghna tal-lum. U
l-istorja tibga’ sejra, problema wahda wara I-ohra.

Dan geghdin nghiduh ghax l-istorja tat-twelid ta’ Gwanni 1-Battista tghallimna xi haga
fundamentali hafna: ix-xewgat taghna qatt mhuma se jigu sodisfatti ghalkollox, id-
diffikultajiet taghna gatt mhuma ser ikunu solvuti ghalkollox, ghalkemm nghixu b’din I-
illuzjoni: nehles minn din id-diffikulta ta’ sahha, imbaghad ma jkollix problemi aktar! Ma
nghidhiex, imma nifhimha u nhossha zgur. Ghax kieku nghidha u kieku konvint minnha, din
il-problema 1-kbira li ghandi tispic¢a wahda mill-hafna problemi li ghad irrid naffacc¢ja fil-
hajja. Imma din l-aktar importanti, ghalhekk kwazi kwazi tigi 1-unika diffikulta, l-unika
problema li nkun ged nghix fil-hajja.



Imma ghalfejn ikollna dawn ix-xewqat fil-hajja, dawn il-problemi li nkunu rridu neghlbu?
Ghax ahna bnedmin, veru. Ghalfejn ix-xewqat li hemm fil-qalb taghna kwazi kwazi gatt ma
jkunu sodisfatti ghalkollox? San Gwann jghidilna ghalfejn: ghax ahna maghmulin ghal
hwejjeg kbar, biex niltagghu mal-persuna ta’ Gesti. San Gwann hu dak li jindikalna lil Gesu.
San Gwann hu dak li juri lill-Haruf ta’ Alla. Forsi 1-gabza naqra kbira: mix-xewqa li nfiq
ghax ghandi marda, mix-xewqa li jkolli tarbija ghax m’ghandix, ghax-xewqa li jkolli lil Gesti.
Nifhem li I-qabza naqgra kbira u forsi mhux lakemm naghmluha, insibuha bi tgila. Imma jekk
nirriflettu sew, jekk nahdmu sew fugna nfusna, hemmhekk naslu, biex nindunaw li ahna
maghmulin ghal Gesl.

Kemm hi sabiha u kbira 1-Festa li geghdin taghmlu, u hekk ghandu jkun u hekk jixraq. Imma
x’inhu l-aktar importanti f’din il-festa? Mhux x’inhu l-aktar li joghgbok, imma x’inhu 1-aktar
importanti! Importanti n-nar? Sabih in-nar, u ghandu jkun. Importanti I-armar? Sabih I-armar,
u ghandu jkun. Importanti t-tizjin fid-dar? Sabih it-tizjin fid-dar, u ghandu jkun. Importanti 1-
hwejjeg li nilbsu? Sbieh dawk, u ghandhom ikunu. Imma x’inhi l-aktar haga importanti?
Dawk kollha li semmejna huma parti minn dawk ix-xewqat li gatt ma huma l-ahhar xewqa.
Qatt ma nghid jien, xhin rajt in-nar sabih, li issa qalbi striehet, issa ha nkun sew ghal hajti
kollha. Qatt mhu se taghmilha dik. U tista’ tkun xi tkun ix-xewqa li int tipprova tissodisfa u
taqta’, ghax il-qalb taghna maghmula biex tiltaqga’ ma’ Gesu.

Allura l-aktar mument importanti tal-Festa kollha kemm hi hu l-Ewkaristija. ‘Il-quddiesa 1-
aktar importanti? Dik drajnieha, nafuha bl-amment... ilbierah, illum, ghada, dejjem l-istess!’.
Dik l-aktar importanti. Hafna drabi ahna dak li hu I-aktar importanti nidentifikawh ma’ dak li
hu l-aktar uniku u rari, imma fil-fatt dak li hu l-aktar importanti hu dak li hu komuni u
semplici. Il-qalb tieghek thabbat kontinwament, hekk li langas tinduna biha sakemm ma
taghtikx fastidju. In-nifs tieghek diehel u hiereg minn go mnifsejk, tant illi ma taghtix kasu.
Dak hu l-aktar importanti, l-aktar sempli¢i u komuni. U dan tghallimhulna I-familja ta’
Elizabetta, Zakkarija u Gwanni.

Xi tfisser il-kelma Zakkarija? Il-kelma Zakkarija tfisser ‘Alla jiftakar’, imma tip ta’ tifkira
differenti minn kif nifhmuha ahna. Interessanti hafna din il-kelma fl-Ebrajk. Alla jiftakar,
mhux fil-passat, imma t-tifkira ta’ Alla hi prezenti. Tant hu hekk illi I-istess kelma zakar hija
l-mod ta’ kif il-Lhud isejhu ragel. Ragel huwa zakhar, maskili. Zakkarija jista’ jfisser ukoll
‘ir-ragel ta’ Alla’, mhux biss 1i Alla jiftakar. Imma ghalfejn din 1-identifikazzjoni bejn dawn
iz-zewg tifsiriet? Ghax f’kull wiehed u f’kull wahda minna, f’kull bniedem li jezisti u jghix,
hemm it-tifkira hajja ta’ missieru — zakar. Kull wiehed u kull wahda minna ngorru t-tifkira
hajja, dik iz-zerriegha tal-missier taghna. U allura kull wiehed u kull wahda minna mhux
tifkira ta’ xi haga tal-passat, imma hu tifkira hajja, prezenti. Dan tfisser il-kelma zikaron,
zakhar, Zakkarija.

Xi tfisser il-kelma Elizabetta? Elizabetta jfisser ‘Alla jzomm il-weghda’, Elisheva, jew
inkella Alla huwa sebgha, sheva, kwazi l-istess kelma taghna, u allura shabbat, is-Sibt, in-
numru sebgha. X’ghandhom x’jagsmu l-weghdiet man-numru sebgha? Hafna ghandhom
x’jagsmu... bhalma ghandhom x’jagsmu t-tifkira mal-maskil f’Zakkarija. Kif Alla jzomm il-
weghda b’mod shih u b’mod perfett? In-numru sebgha fiex ifakkar lill-bniedem? Fis-sebat
ijiem tal-holqgien, meta Alla lesta kollox, u jzomm il-weghda b’mod shih. Mela 1-weghda u s-
sebgha flimkien.

Imma Alla meta jiftakar? Din it-tifkira hajja ta’ Alla, din il-weghda perfetta u shiha ta’ Alla,
meta titwettaq? X’inhi l-weghda ta’ Alla? X’inhi t-tifkira ta’ Alla? Illi Alla jkun maghna,



mieghek, ma’ kull wiehed u kull wahda minna. U ghalhekk I-Ewkaristija li geghdin
ni¢celebraw hija l-oghla, 1-aqwa, 1-ikbar mument li jista’ jezisti fil-hajja tal-bniedem. Din hi 1-
weghda ta’ Alla, din hi 1-halfa ta’ Alla, din hi t-tifkira hajja ta’ Alla.

U Gwanni 1-Battista kif jidhol? Kemm hu sabih il-Vangelu! Il-kelma Gwanni, Yohannan,
tfisser ‘Alla jaghmel hniena’. Gwanni jfisser il-hniena ta’ Alla. Mela Alla llum jiftakar —
Zakkarija; izomm il-weghda — Elizabetta; u jaghmel hniena maghna — Gwanni.

Imma dan ma kienx bizzejjed, ghax Gwanni wriena lil xi hadd li kellu jigi warajh, li kien
aqwa minnu: “Gej warajja min hu aqwa minni” (Mk 1:7). Gwanni jsejjah lilu nnifsu l-lehen,
mhux il-Kelma: “Jien il-lehen ta’ wiehed jghajjat fid-dezert” (1:3). Gwanni jsejjah lilu nnifsu
l-habib tal-Gharus, mhux 1-Gharus. Gwanni jistgarr fuqu nnifsu li ma jisthoqqglux iholl is-
sandli ta’ dak illi gej warajh, Gest.. Gwanni jghid ghalih innifsu li jghammed bl-ilma, imma
jigi warajh iehor li jghammed bl-Ispirtu s-Santu u n-nar. U allura Gwanni, bhalma jigri lili u
lilek fil-hajja taghna, jurina li x-xewqat taghna kollha kemm huma jindirizzawna lejn persuna
wahda: il-Mulej Gesu.

L-istorja ta’ Zakkarija, Elizabetta u Gwanni 1-Battista turina li l-istorja ta’ kull familja li hawn
hawnhekk u I-familji kollha li jezistu fid-dinja tilhaq il-qofol u l-milja taghha meta 1-familja
tiltaga’ tassew mal-persuna ta’ Gesl. Inkella jibgghu x-xewgat u l-bzonnijiet. Intom araw,
minn meta konna zghar. Tkun ghadek zghir, tixtieq tikber; bhalma meta tikber, tghid: ‘Zomm
zomm, nippruvaw inzommu l-brejkijiet taz-zmien’, imma imbaghad ikun tard wisq. Tkun
tixtieq tmur l-iskola; imbaghad tispicc¢a l-iskola, tkun tixtieq tibda tahdem; imbaghad issib
tfajla jew guvni u tghid: ‘Nixtieq nizzewweg, nixtieq ikolli dar’... u inti minghalik 1i kull
darba ha tieqaf, kull darba ser tilhaq stat ta’ beatitudni, ta’ ferh, ta’ hena, imma kull darba
tingala’ xi haga. Imbaghad trid it-tfal, imbaghad inkwetat fuq it-tfal, imbaghad inkwetat fuq
it-tfal tat-tfal, imbaghad inkwetat fuq sahhtek, u nibqghu sejrin... Gwanni jindikalna xi mkien
iehor is-sodisfazzjon tal-veru ferh taghna, il-milja tal-umanita taghna: mhux fina, imma
f’Gesu Kristu.

Gesi fl-Ahhar Cena lill-Appostli tieghu jghidilhom kelma: “Aghmlu dan b’tifkira tieghi” (Lq
22:19). Bl-Ebrajk din hi zikaron (Zakkarija). “Aghmlu dan b’tifkira tieghi”, ‘tifkira hajja
tieghi, ha nkun prezenti jien fid-dinja’, ged jghid Gesl, permezz tas-Sagrament tal-
Ewkaristija. Kif kull wiehed u kull wahda minna ahna sinjal haj tal-prezenza tal-missier
taghna, tal-missirijiet ta’ gabilna, Gesti huwa s-sinjal haj ta’ din il-prezenza f’nofs il-Knisja.
U allura dak li geghdin naghmlu mhux tifkira tal-passat, imma dak il-passat gieghed isir
prezent, tifkira hajja.

Ghal-Lhud il-kelma tifkira jew memorjal hi differenti hafna minn taghna. Meta ji¢celebraw 1-
ikla tal-Ghid li f’nofsha Gesui waqgaf 1-Ewkaristija, il-Lhud ma jghidux: “Missirjietna hargu
mill-art tal-Egittu”, imma jghidu: “Illum jien ilsir, skjav taht I-Egizzjani”. Jergghu jghixu dak
li ghexu missirijiethom fil-passat, bhallikieku qeghdin jghixuh illum. U ghalhekk il-Lhud — u
ahna nafu ghax nisimghu fl-ahbarijiet — ghandhom sens hafna differenti minn taghna ta’
x’jigifieri tiftakar. Araw x’jaghmlu kull 27 u 28 ta’ Jannar biex ifakkru x-Shoah, il-jum illi fih
hargu l-ahhar prigunieri permezz tas-suldati Russi mill-kamp tal-konc¢entrament ta’
Auschwitz! Ghalihom hu jum li ghadhom jghixuh sal-lum bhala jum tal-liberazzjoni
taghhom... mhux ta’ missirjiethom, imma taghhom. Ghax ghalihom it-tifkira hi hajja, zakar.

Hu f’dan il-kuntest li Gesti waqqaf 1-EwKkaristija. L-Ewkaristija mhix tifkira ta’ xi haga tal-
passat. Gesu fehem, ried — u 1-Appostli hekk fehmu — li kull darba li tigi ¢celebrata 1-



Ewkaristija, jerga’ jiggedded u jsehh dak li gara fl-Ahhar Cena. U dak li gara fl-Ahhar Cena
ma kienx ghajr prefigurazzjoni ta’ dak li kellu jigri fil-Kalvarju: Gest jmut fuq is-salib u
jqum. U hemm hi I-milja tal-umanita taghna, ta’ kull wiehed u kull wahda minna. Ghalhekk
lil San Gwann hafna drabi nipprezentawh bis-salib jew bil-haruf: il-Haruf tal-Ghid, 1i huwa
Gesu Krsitu maqtul. Ghalhekk San Gwann juri b’subghajh is-salib u 1-haruf. Mhux lil
Zakkarija jew lil Elizabetta ged jurihom dawk, imma lili, lil kull wiehed u wahda minna llum.

[I-Mulej jaghtina illi nifhmu mhux biss is-sens tax-xewqat u tan-nuqqas tas-serenita taghna.
Hafna drabi n-nuqqgas ta’ serenita tal-qalb taghna hu mibni ma’ xewgat mhux maqtugha, ma’
problemi, ma’ diffikultajiet. I1-Mulej irid jurina mhux biss dan is-sens, x’jigifieri tassew meta
ma nkunux sew u ma nammettux, imma wkoll irid jurina fejn hi s-soluzzjoni. I1-Mulej irid
jurina fejn hu s-sodisfazzjon veru tal-umanita, tal-hajja, tal-fidi taghna. Hu verament f’Gesl
Kristu, haj f’nofsna b’mod specjali fis-Sagrament li qed niccelebraw: 1-Ewkaristija.



